“Ek was ook nie ’n Angus aanhanger nie...”

Ons is nie almal “Angus”-aanhangers nie. Ek was ook nie. Maar, mens oordeel soms verkeerd. Na ‘n naweek by die Mighty Men saamtrek is daar ‘n paar indrukke wat my altyd sal bybly.  

Die eerste is hoe God ‘n gewone boer met sy “ou” standerd agt gebruik om mense tot ‘n ingrypende keuse vir Hom te bring.  Jy besef dit wanneer geharde ouens met oorringe en tatoes onbeskaamd rondom jou sit en huil nadat hulle pas ‘n keuse vir God gemaak het.  Om groepies mans te sien wat voor en na die “dienste” sit en saambid en mekaar ondersteun is ook aangrypend.  So ook wanneer jong seuns saam met hul pa’s kniel om hulle voor God te verootmoedig, òf saam God se naam grootmaak.  Net so wanneer ‘n doedelsak (wat nog nooit my gunsteling instrument was nie!) Amazing Grace begin speel en 200,000+ mans spontaan begin saamsing... 

Beriggewing in dagblaaie wat die byeenkomste beskuldig van manlike chauvinisme slaan die bal ver mis.  Dit is allermins waaroor dit hierdie naweek gegaan het.  Aantygings van onverantwoordelike Skrifuitleg is ook dalk moedswillig, want dit is juis dit wat die Gees hierdie naweek (weer) gebruik het om letterlik duisende mans te laat omdraai en hul vertroue in God te stel.  Sou ‘n “meer verantwoordelike Skrifuitleg”, wat so maklik afgewater en niksseggend kan raak omdat ons uiteenlopende sienings probeer akkommodeer, ook dieselfde effek gehad het?  Maak ons nie ons uitleg van die Skrif te ingewikkeld om ‘n impak op gewone mense te hê nie.  Mens wonder.  

Nog iets wat ‘n indruk op my gemaak het:  Nooit is daar hierdie naweek oor geld gepraat nie, òf ‘n kollekte opgeneem, òf melding gemaak van Angus se boeke en DVD’s wat te koop is nie.  Die slotsom waartoe mens kom is dat dit vir hierdie aartappelboer gaan oor die realiteit van God in hierdie wêreld en veral, ‘n onbevange dien in jou lewe van die Man van Nasaret. 

(Uit Vrypos, enuusblad van die NG Kerk in die Vrystaat)

